
 Tagelda n Kuku d tqerrabin d lǧerrat tinmettiyin i d-teǧǧa 

 
Kingdom of Coco and the shrines and the monuments it left behind 

 
 
 
 
 

 
Agzul : 

Deg umagrad-a, nemmeslay-d ɣef yiwet n tgelda i yesɛan azal meqqren deg umezruy atrar n 

Lezzayer s umata ladɣa amezruy n tmurt n Leqbayel, tagi d tageda n Kuku i d-ibanen deg useggas 

1511, seld tuṭṭfa n temdint n Bgayet s ɣur Spenyul deg useggas 1510. 

Asentel n umagrad-a, nsemma-yas : tagelda n kuku d tqerrabin d lǧerrat i d-teǧǧa. Deg uferdis 

amezwaru nemmeslay-d ɣef tadra (aẓar) n tgelda-ya, nessegzi-d deg-s turdiwin (les hypothèses) i d-

fkan kra n yimeskaren, seg-sen Feraud d Nil Robin akked umeskar Saɛid Bulifa. 

Deg uferdis wis sin nemmeslay-d ɣef yimaɣlayen (tignatin) n tlalit n tgelda-ya, newwi-d awal 

ɣef usufeɣ n yinselmen seg Landalus d uḍfar-nsen ɣer swaḥel n Tefriqt n Ugafa, d uflali n watmaten 

Iɛutmaniyen Barbarus d tuɣalin n Aḥmed Ulqaḍi ɣer tmurt n lejdud-is, At Ɣubri deg-s i yesbedd 

tegelda-s. 

Deg uferdis aneggaru nemmeslay-d ɣef lǧerrat d tqerrabin i d-teǧǧa tgelda-ya deg temnaḍin i 

tt-yeṭṭafaren, deg tmanaɣt-nsen tamezwarut deg At Ɣubri akked tmanaɣt-nsen tis snat di Kuku, rnu ɣer 

waya tamdint n Lezzayer i ṭṭfen At Lqaḍi gar 1520 d 1525. 

Awalen isura :  Tagelda n Kuku, At Ɣubri, Tiqerrabin, Aḥmed Ulqaḍi. Awrir, Σmer Ulqaḍi 

Ibuxtucen, Tamdint n Lezzayer. 

 

Abstract  

In this article, we discuss a kingdom of value in the modern history of Algeria in general and 

the history of the Kabylie region in particular, represented by the kingdom of Coco which appeared in 

1511 after the Spanish occupation of the cty of Bejaia in 1510. This article focuses on the Kingdom of 

Coco and the shrines and the monuments it left First, we examine the origin of this kingdom, referring 

to hypotheses presented by some authors, including Feraud, Nil Robin and Said Boulifa., Second, shed 

light on the circunmstances surrounding the emergence of this kingdom including the expulsion of 

Muslims from Andalusia and their persecution to the coasts of North Africa, the emergence of the 

Ottoman brothers Barbarossa, and the return of Ahmed Ben Al-Qadi to the land of his ancestors, Ath 

Ghobri, and the foundation of his kingdom in the village of Aourir,. In addition, the city of Algiers 

was under the authority of Ath Al-Qadi between150 and 1525. 

 Key words: Kingdom of Coco, At Gobri, Aḥmed Oulkady, Aourir, Amar Ulkaḍi, Iboukhtouchen, 

Algiers. 

Tazwart : 

Di tazwara n tasut tis 16 tella Tmazɣa deg yir addad, tigeldiwin i d-yeggran am tgelda 

Taḥefsit di Lmeɣreb n Wadda (Tafriqt) akked kra n temnaḍin n Lmeɣreb Alemmas, rnu ɣer-s 

tagelda Taziyanit llant ttidirent di tallit n uɣelluy. Tagelda taneggarut d tagelda Tamarinit i 

yeɣlin yakan deg useggas 1465. 

 Seg tama-nniḍen Spenyul qwan aṭas, imi ssawḍen ṭṭfen kra n temnaḍin di swaḥel n 

Lmeɣreb Alemmas, seg-sent: ennaba, Tnes d Bgayet, taneggarut-a ṭṭfen-tt deg useggas 1510. 

Mi tettwaṭṭef Bgayet yessaweḍ Aḥmed Ulqadi ad yesbedd yiwet n tgelda deg useggas 1511, 

yettwassnen s yisem n tgelda n Kuku, tamanaɣt-is di tazwara d taddart n Uwrir i d-yezgan di 

lɛerc n At ubri (deg Iɛeẓẓugen tura), syin ɣer-s teqqel d taddart n Kuku i d-yezgan di lɛerc n 

At Yaḥya (lqurub n Ɛin Lḥemmam tura). 

 Llan kra n imyura (imeskaren) i d-yuran ɣef tgelda n Kuku seg-sen Saɛid Ɛmer Bulifa 

deg udlis-is, Le Djurdjura à travers l’histoire depuis l’antiquité jusqu’à 1830, maca yefka-d 

kan ixef fell-as, yemmeslay-s ɣef uẓar-is d wassaɣen-is akked Yiɛutmaniyen i iḥekmen 

Lezzayer. Yella daɣen HENRI Genevoix i yura adlis s uzwel, Légendes des rois de Koukou, 

yewwi-d awal ɣef ugellid Ɛmer Ulqaḍi d udabu-ines i iweɛren d teqsiṭ n lfil-is. S wakka 

imeskaren-a ur d-wwin ara awal ɣef lǧǧerrat d tqerrabin n Kuku, ihi nezmer ad d-nini belli 

asentel-a i nexdem d amaynut.  

Tagelda n Kuku d tin i iddren sin n leqrun d uzgen, gar 1511 d 1768, imi tessaweḍ 

tedder tallit meqqren, nezmer ad d-nini tagelda-ya mačči d menwala, acku di tallit-nni llan 

Iɛutmaniyen ǧehden aṭas, llan Spenyul zeḍmen-d acḥal n tikkal ɣef swaḥel n Lezzayer, ihi 

tallit meqqren i teṭṭef tgelda n Kuku d ayen i d-yettbeyyinen belli teǧǧhed. 

 Seg wakken aṭas n yemdanen d waggagen (imeɣriyen) i yesteqsayen ɣef tgelda n 

Kuku d tadra-s d yigelliden-is d udabu-ines, ɣef waya nwala belli ur ilaq ara ad neǧǧ later n 

tgelda-ya ad iruḥ, ihi ilaq ad nadi ɣef akk lǧǧerrat-is, ad tent-id-nesskfel, i wakken ad d-

qqiment d izumal i tsuta ara d-yasen, d agi i d-yettbin wazal i yesɛa usentel-a. Rnu ɣer waya, 

ilaq ad d-nini belli anadi ɣef lǧerrat n tgelda-ya d ayen i yeɛan azal meqqren deg unadi 

amazray, acku yemmal-d aṭas n tɣawsiwin d tektiwin d yinumak ɣef tgelda-ya. 

Deg umagrad-a nessexdem tarrayt tamazrayt d uglam d tesleḍt, acku d aya i ilaqen i 

wakken ad d-nawi isallen ɣef lǧǧerrat n tgelda-ya. Nessexdem daɣen idiwenniyen ama di 

Kuku neɣ deg Uwrir i d-yezgan deg At Ɣubri, nessexdem daɣen later-is i d-yeggran di tmetti 

am yinzan. 

Deg wayen yerzan tasut tis 16, nessexdem adlis d aɣbalu, yura-t uspenyuli Marmol 

Carvajal, s uzwel l’Afrique de Marmol. 

Deg usentel-a, nefka-d iseqsiyen-a, d acu-tent lǧerrat d tqerrabin i d-teǧǧa tgelda n 

kuku ama di tmanaɣt-is Kuku neɣ di temnaḍin-nniḍen n wakal-is ? d acu d later i d-teǧǧa 

tgelda-ya di tmetti ?  

D acu-ten yismawen n yimukan n tgelda i mazal ar tura ? d acu i d-mmalent lǧerrat-a 

ɣef tgelda n    Kuku ? 

         1. Aẓar n tgelda n Kuku: 

Mgaraden yimyura (imeskaren)ɣef uẓar n tgelda n Kuku, llant kraḍ n turdiwin : 

Turda tamezwarut d tin i d-yefka Feraud, ameskar-a yessexdem aṭas n yiɣbula i yufa 

ɣer tarwa n At Lqaḍi, yenna-d belli aẓar n tgelda d Idrisiyen d yigelliden n Fas d Tlemsan. S 

wakka aẓar n At Lqaḍi d Ɛmer Ben Dris, i yellan yenbeḍ (yeḥkem) leɛrac n Senhaǧa deg 

useggas 888 seld talalit n Ɛisa, asmi teɣli tgelda Tadrisit iruḥ-d ɣer Kuku deg At Yaḥya di 

Ǧerger, anda i idder tallit ɣezzifen ur d-ufraren ara, syin akin xmenen timɛemmert i yuɣalen 

umbɛed tettwassen aṭas, ssin ɣer-s tawacult-a tufrar-d deg taɣult n tesreḍṭ. Ma neḍfer turda-ya, 

ad nefhem acuɣer i yextar Aḥmed Ulqaḍi Kuku d tamanaɣt (OUATMANI, 2011 :34). 

Turda tis snat d tin i d-yefka umeskar Nil Robin, ayen i d-yewwi yeqreb aṭas ɣer 

wayen i d-yenna FERAUD (GENEVOIX, 1974 : 3). Yeqqar-d belli aẓar n Aḥmed Ulqaḍi d 

ccetla n Smaɛil Lfasi seg Leɣwaṭ. Isallen-a ijmeɛ-iten-id seg yiwen n urusfus (lmexṭut) i yella 

isɛa-t yiwen urgaz seg Beni Tur (GENEVOIX, 1974 : 10). 

Turda tis kraḍ yefka-tt-i d Saɛid Bulifa, i inudan deg wansayen n timawit i d-yejmeɛ 

seg temnaḍṭ n Sibaw Ufella. Yeqqar-d belli jedd n twacult n At Lqaḍi yiwen urgaz seg lɛerc n 

At Ɣubri, ɣaren-as Abu Lɛebbas Lɣubrini. Aẓar-is d amrabeḍ yella d anezzarfu (lqaḍi), i 

ḥemlen medden, iga-yas tamawt ugellid n tallit-nni, anebbaḍ (Gouverneur) n Bgayet Abu 

Lbaqa, i yellan yeṭṭafar tagelda Taḥefsit, yefka-yas tawuri (la fonction) ɛlayen. 

Amussnaw-a d win i iḥercen, yedda d yiman-is, ɣef waya i t-rran d ameqqran n 

yinezzurfa (lqaḍi), seg yimiren, seg wakken yufrar-d aṭas, qqaren-asen i tarwa-s d tsuta i d-

yusan umbɛed At Lqaḍi. Yenna-d Boulifa deg udlis-is ‘Le Djurdjura à travers l’histoire, 

Argaz i isbedden tagelda-ya d Aḥmed Ulqaḍi, yexdem d anawur (fonctionnaire) deg uwanek 

(ddula) Aḥefsi, mi tettwaṭṭef temdint n Bgayet s ɣur Spenyul deg useggas 1510. 

Yettuɣal uẓar n At Lqaḍi Abu Lɛebbas Lɣubrini, i iɛacen di Bgayet di tazwara n tasut 

tis 14 (BOULIFA,1925 : 76,77). Yemmeslay-d fell-as umezray Ibn Xaldun, belli d anezzarfu 

(lqaḍi) meqqren di Bgayet di tallit Taḥefsit, seg uẓar n At Ɣubri deg Temnaḍṭ n Leqbayel 

umalu. Yettwassen s udlis-is i d-yessufeɣ, isemma-as « Ɛunwan Ddiraya » Tansa n tmusni, 

yura deg-s amezruy n yimassanen i d-yufraren, i yeddren di Bgayet, gar taggara n tasut tis 12 

st d taggara n tasut tis 13. Ibder-d daɣen tarrayin i ssexdamen deg uselmed di Bgayet di tallit-

nni, d yiɣerbazen i yellan. 

Ilul Abu Lɛebbas Lɣubrini deg useggas 644h/1246 seld talalit n S Ɛ, di lɛerc n At 

Ɣubri, i yellan d aɣsur (ammas) n tmusni, yefka-d aṭas n yimussnawen di tallit talemmast, 

seg-sen Abu Lɛebbas Aḥmed, akked mmi-s Abu Lqasem Al-Tunsi (AISSANI, 2001 :132-

133). 

 Amusnaw-a yettekki deg ustag (negociations) i yexdem ugeldun n Bgayet Abu Lbaqa 

akked ugellid n Tunes deg useggas 704h/1304 st n S Ɛ, sbabben-as belli d lxayen, ɣef waya 

nɣan-t deg useggas 1304 st S Ɛ (IBN KHALDUN, 2003 :658). 

Mi tesla tmeṭṭut-is, iyellan s tadist, terwel ɣer Tunes syin ɣer-s terba dinn-a. Seg 

twacult-a, i d-yefruri ugellid amezwaru n Kuku Aḥmed Ulqaḍi (AISSANI, 2001 :133,134).. 

Seg wayen i d-nebder ɣef turdiwin, nezmer ad d-nini belli turda i d-yefka Nil ROBIN 

tecrek akked turdiwin-nniḍen deg yiwet n tneqqiṭ, tagi d tawacult i d-yekkan seg temdint n 

Fas, i sbedden Yidrisiyen, i yesɛan aẓar d twacult n Ɛli Ben Abi Talib. 

Snat n turdiwin-a cerkent akked turda tis kraḍ i d-yefka umeskar Saɛid Bulifa, i yerran 

tadra (aẓar) n twacult n At Lqaḍi ɣer Yemrabḍen. S wakka ad naf snat n turdiwin timezwura 

rrant tadra n twacult ɣer yiheggaren (les nobles) (Ccurafa i d-yefrurin seg twacult n ¨Ɛli Ben 

Abi Talib d Fatma Azahra), ma d turda tis kraḍ terra tadra-s ɣer Yemrabḍen. D acu kan rray n 

Robin yettmeslay-d ɣef Smaɛil Lfasi seg Leɣwaṭ. Limmer ad neṭṭef rray-a d tidet, acuɣer 

agellid Aḥmed Ulqaḍi ur yuɣal ara srid ɣer Leɣwaṭ i wakken ad isbedd tagelda-s, iruḥ ɣer At 

Ɣubri. 

Deg wayen yerzan turda i d-yefka Feraud akked turda n Robin, iyerran tadra n At 

Lqadi ɣer Yidrisiyen i ttwalin d ccurafa, anect-a yezmer lḥal mačči d tidet, acku di tallit-nni 

win yebɣan ad yesɛu aẓayer (statut) yelhan neɣ unnig di tmetti, neɣ yebɣa ad yeṭṭef tawuri 

(fonction) tunnigt ad yerr iman-is seg uẓar n ccurafa, i wakken ad yaweḍ ɣer lebɣi-is, acku 

aẓar-a n ccurafa yesɛa iseɣ d lmeqadra ugar n wiyaḍ. 

 Limmer ad nserwes gar rray n Feraud d win n Bulifa, nezmer ad nessemlil gar-asen, 

ad d-nini belli yezmer ad yili uẓar n twacult n At Lqaḍi seg uwanek (ddula) Adrisi i yeɣlin, 

syin ɣer-s llan wid i d-irewlen ɣer Lmeɣreb Alemmas (Lezzayer n tura), rekden di Kuku syin 

akin xedmen timɛemmert, syin ɣer-s cwiṭ cwiṭ uɣalen ttwassne, sɛan ccan d tixxutert (azal), 

ahat d aya i iǧǧan Ahmed Ulqaḍi ad yextir Kuku d tamanaɣt-is, ladɣa mi luɣen wassaɣen gar-

as d Xayr Ddin Barbarus, asmi yettwanɣa gma-s Ɛerruǧ di Tlemsan. Limmer ulac later d 

lǧerra n twacult-is deg yizri n temnaḍṭ n Kuku, ur yettruḥ ara ɣer-s i wakken ad tt-yer d 

tamanaɣt. 

S wakka, ɣas akken yuɛar ad d-naf tadra n yigelliden n Kuku, seg wakken yella 

umgired gar turdiwin d leryuy, maca yella wayen i icudden gar imeskaren-a, d tadra n ccurafa 

neɣ n yemrabḍen rnu ɣer-s tamnaḍt n Kuku i icudden gar rray n Feraud d tilawt (réalité) 

tamazrayt, i d-yettbeyyinen belli Ahmed Ulqaḍi yfren Kuku i wakken ad tt-yerr d tamanaɣt, 

tamnaḍṭ-a iɣer d-usan kra n Yidrisiyen seg-mi teɣli tmanaɣt-nsen n Fas, bnan deg-s 

timɛemmert. 

Ma yella d ameqran n yinezzurfa Abu Lɛebbas Lɣubrini n lɛerc n At Ɣubri, iɣef d-

yemmeslay umeskar Saɛid Bulifa, belli seg-s i d-frurin igelliden n Kuku, yezmer ad yili d 

afurek i isbedden timɛemmert di Kuku syin akin isub-d ɣer At Ɣubri i isɛan izuɣar. Asmi 

yettwanɣa Abu Lɛebbas terwel tmeṭṭut-is, i yellan s tadist, ɣer tmurt n Tunes, dɣa deg-s i 

terba. 

Ma d Aḥmed Ulqaḍi, i iḥekmen Ɛennaba di tazwara n tasut tis 16, d yiwen seg tarwa n 

unezzarfu n Bgayet Abu Lɛebbas Lɣubrini, d anect-a ara ɣ-yeǧǧen ur nettwehhim ara mi d-

iruḥ ɣer tmurt n lejdud-is lɛerc n At Ɣubri i wakken ad isbedd tagelda-s. 

Ma nettkel ɣef ccfawat n tmetti, isem n tidet n twacult n At Lqaḍi d At Mesɛud (Ait 

Mesɛud), ar tura yeggra-d yisem-a di taddart n Uwrir. Llan daɣen tarwa n twacult-a n At 

Lqaḍi di Tfilkut deg Yililten akked taddart n At Sɛada deg Yiɛeṭṭafen (tama n Ɛin Lḥemmam 

tura) d temnaḍin-nniḍen am At Yiraten, At Ɣubri (deg Yiɛeẓẓugen) akked Bgayet. 

Ma d isem-a At Lqaḍi, ad tnaf yettuɣal ɣer yisem n twuri i yeṭṭef jedd-nsen Abu 

Lɛebbas- Lɣubrini d taɣdemt (leɛdel), asmi yella d anezzarfu (lqaḍi) meqqren di Bgayet, ɣef 

waya i as-neqqaren At Lqaḍi.  

2.  Imaɣlayen (tignatin) n usebded n tgelda: 

2.1. Aftutes n tgeldiwin n Tefriqt Ugafa d uflali n watmaten Barbarus 

Di taggara n tasut tis 15, d tazwara n tasut tis 16 seld talalit n S Ɛ, tedder Tefriqt n 

Ugafa (Tamazɣa) tallit n tenhawt (uɣelluy), tella teftutes s tmental n umennuɣ i gar tgeldiwin-

is, i usnerni n tlisa. Seg tgeldiwin-a ad d-nebder tagelda Taḥefsit, i isɛan tilisa seg Tunes deg 

usammer ɣer Tmurt n Leqbayel deg umalu, akked tgelda Taziyyanit, i isɛan tilisa seg Tmurt n 

Leqbayel almi d Tlemsan deg umalu, di taggara tagelda Tmarinit.i iḥekmen Lmeɣreb Imixfiw 

(Marruk n tura) (BILEK, 2001 : 9). 

 Di Landalus ad naf teɣli temdint taneggarut n yinselmen tagi d Ɣernaṭa deg useggas 

1492. Di swaḥel n Tefriqt Ugafa aṭas n temnaḍin i ittwaṭṭfen s ɣur Spenyul d Purtugal seg-

sent : swaḥel n Lezzayer, ideg ssawḍen ad ṭṭfen Lmersa Lekbir gar 09 ctenber d 23 tuber 

1505, syin ɛeddan ɣer temdint n Wehren, ideg rran snat n tmesgidiwin (leǧwameɛ) d 

leǧwameɛ n yirumyen (les églises) deg wagur n mayu 1509. Ṭṭfen daɣen tamdint n Bgayet, i 

ixedmen cwiṭ azbu maca di taggara seɣlin-tt deg wagur n yennayer 1510. Ma yella di temdint 

n Lezzayer ssawḍen Spenyul s lmendad n Pidro Navaro ad ṭṭfen yiwet n tegzirt tameẓyant i 

iqerben ɣer temdint-a, qqaren-as Penion deg useggas 1511 xedmen deg-s agadir (lqelɛa), syin 

ɣer-s wellhen lemdafeɛ-nsen ɣer temdint n Lezzayer (JULIEN, 1830 :250-252). 

Seg yimaɣlayen-nniḍen ad d-nebder aflali n watmaten Barbarus, amḍan-nsen ukuẓ d 

arraw n yiwen urgaz n tegzirt n Metilan, i ixeddmen afexxar. Ibeyyen-d Ɛerruǧ d watmaten-is 

seg-wasmi llan d imeẓiyanen lwelha-nsen ɣer yimenɣiyen n yilel, yerra Ɛerruǧ leqdic-is ɣer 

umalu n yilel Agrakal. 

Ɣef akken i d-yenna-d umezray Julien, atmaten Barbarus seg yiseggasen 1504 armi d 

1510, uɣalen ttwassnen aṭas gar yinselmen, seg wakken ddeqs i d-sukksen n yinselmen, i d-

iregglen seg tmurt n Landalus, mi ten-i d-smenɛen ad ten-awin ɣer swaḥel n Tefriqt Ugafa. 

Asmi yesla ugellid Aḥefsi-yissen yefka-asen ttriḥ ad qedcen di swaḥel n tmurt-is d usexdem n 

yisugan-is (lmersat) di tegzirt n Ǧerba (JULIEN, 1830 :254). 

2.2. Asebded n tgelda n Kuku :   

Yesɛedda Aḥmed Ulqaḍi tudert-is, seg wasmi yuɣal d ilemẓi di temdint n Bgayet, 

mmeslayen-d fell-as imeskaren n tallit-is, seg-sen Lǧennabi, nnan-d belli yella d amusnaw n 

tesreḍṭ, yexdem d anezzarfu (lqaḍi), seg mi d-yufrar di twuri-ya ssulin-t d lxalifa di temnaḍṭ n 

Ɛennaba (buna), i teṭṭafar Tmurt n Leqbayel imiren. 

Ilaq ad d-nessegzi belli tagelda Taḥefsit, ḍran deg-s imennuɣen d umgird n daxel d 

berra ɣef udabu, rnu ɣer waya ad d-nebder belli adabu Aḥefsi ur yettɛeddi ara i tlisa n 

tmanaɣt-is Tunes d temnaḍin i as-d-yezzin. S wakka i ssulin Aḥmed Ulqaḍi ɣer twuri-s 

tamaynut di Ɛennaba, i wakken ad gezmen abrid i yimihiyen (les dangers) i d-ttmagar tgelda, 

xtaren argaz-a acku yettwassen s tebɣest d rẓana (NAIT DJOUDI, 2001 :17,18). 

Syin ɣer-s iceggeɛ-it ugellid Aḥefsi i wakken ad iɛiwen atmaten Barbarus deg uslelli*n 

temdint n Bgayet (BOULIFA, 1925 : 33). Mi yewweḍ ɣer temnaḍṭ n Babur mugren-t-id leɛrac 

i wakken ad uɣalen ddaw leɛnaya-s d tecḍaḍt-is. Deg useggas 1511 yeṭṭef abrid-is ɣer temnaḍṭ 

n Ǧerǧer ideg yessaweḍ ad isbedd tagelda-s d tmanaɣt-is tamezwarut n Uwrir di lɛerc n At 

Ɣubri, tamurt n lejdud-is, tamurt n unezzarfu meqqren Abu Lɛebbas Lɣubrini  

3.Tamuɣli tamatut ɣef waddad n tdamsa d yigen n tgelda 

Ɣef akken i d-yenna Marmole Carvajal, tella tdamsa n tgelda n Kuku teǧuǧǧeg, seg 

wakken tesɛa aṭas n tliwa. S wakka tella tesɛa yal d ssenf n ugummu (lfakya), deg yizuɣar 

teẓẓun irden d temẓin. Sɛan aṭas n yigelfan n tzizwa, zzit, iɣersiwen ama d abeqri neɣ d 

aɣelmi. Di Kuku yettili-d wulzuz (ssuq) yal lǧemɛa. 

Ma deg wayen yerzen igen (lɛesker), yenna-d Marmole Carvajal, belli di tasut tis 16 tɛ 

tagelda tesɛa 5000 n yiterrasen d 1500 n yimnayen, war irgazen-nniḍen i ittlusun akken i 

yufan, ahat iqsed-d iwaziwen, sɛan akk tabɣest d tirmi (jerben) deg usexdem n yemrigen 

(Marmole, 1667 : 412-413). 

Ɣef akken i d-yenna umeskar Adrien Berbrugger deg udlis-is, Les Turcs en Kabylie, 

Kuku tuɛer i uɛeddi, tezmerḍ ad tt-tawḍeḍ seg yiwen ubrid kan, ideg kra yergazen zemren ad 

ḥudden ɣef Kuku s yeblaḍen mgal igen s timmad-is (BERBRUGGER, 2012 :26). 

4. Lǧǧerrat n tgelda n Kuku 

4.1. Tiqerrabin (lemqamat) n tgelda: 

Ttwasbeddent aṭas n tqerrabin (lemqamat) i yiɛeggalen n twacult n At Lqaḍi (semman-

as At Lqaḍi ɣef yisem n jed-nsen Abu Lɛebbas Lɣubrini, i yellan d anezzarfu meqqren di 

Bgayet di tallit taḥefsit, seg lɛerc n At Ɣubri1 (di Ɛzazga neɣ Iɛeẓẓugen), mi d-yeqqel seg 

Tunes yenɣa-t unebbaḍ (lḥakem) n Bgayet Abu Lbaqa. 

Win umi xeddmen taqerrabt mačči d tawtilt (ccerṭ) d argaz n tesreḍṭ (Ddin), yefka akk 

tudert-is deg ubrid n Rebbi, maca ttamnen belli tettili tnezmert (lǧehd d lquwwa) tezdeɣ deg 

walebɛeḍ n yemdanen di tudert-is, tettkemmil seld tamettant-is. Tanezmert-a tezmer ad tili d 

lbaraka, i icudden ɣer yimrabḍen neɣ ccurafa s wakka amdan-a ad yesɛu tanezmert neɣ 

tamussni i yeffɣen i lɛada. 

Deg At Yaḥya ggrant-d kra n lǧerrat, yuɛer ad tent-ɛeqleḍ, seg-sent : lemqam umi 

semman, « Taqerrabt Bbwelqaḍi », yella di ttnasfa n tasut tis 20. Taqerrabt-a, ibder-itt-i d 

umeskar Devaux deg useggas 1859, ɣef wakken i d-yenna-d yella d adeg n tẓallit di Kuku. Ur 

ẓrin ara anwa agellid umi txedmen, kra ḥesben-tt d taqerrabt yettwasbedden i ugellid Sidi 

Muḥend Ulḥaǧ Ulqaḍi, yezmer ad yili d yiwen seg yigelliden umi qqaren Muḥemed Ulqaḍi i 

iḥekmen azal n 30 iseggasen, seg mi yemmut yuɣal deg wadeg-is mmi-s n gma-s Aḥmed Ben 

Aḥmed. Ma yella d wiyaḍ ttwalin taqerrabt-a tettwasebded i ugellid Sidi mer Ulqaḍi i 

ittwanɣan di Kuku 1618. (GENVOIX, 1974 : 60-63) (GENEVOIX, 2001 : 87,88) 

Deg Yililten (deg usammer n Ɛin Lḥemmam) llant kraḍ n tqerrabin, sbedden-tent i 

ugellid Sidi Hend Ulqaḍi (mmi-s n Ɛmer Ulqaḍi) qqaren-as daɣen Atunsi, acku tesɛa-t-i d 

yemma-s di Tunes. Yiwet deg-sent tella deg wadeg mi ara tkecmeḍ ɣer taddart n Tfilkut, 

sbedden-tt i Sidi Hend Ulqadi, win umi qqaren Atunsi seg mi i d-yerra ttar-s tmenɣiwt n baba-

s Ɛmer Ulqaḍi, yezdeɣ deg wadeg-a. 

 Ar tura di taggara n unebdu ttasen-d wid i d-yefrurin seg-s Yibuxtucen, d tarwa n ɛli 

mmi-s Ḥend Ulqaḍi Atunsi, i izedɣen deg Ǧemɛa n Sariǧ i wakken ad tt-ẓuren (GENEVOIX, 

2001 : 88). Ma nmuqel ccfawat i d-yeggran, tarwa n Ḥend Ulqaḍi ttasen-d ula seg Larebɛa n 

At Yiraten, ssewǧaden imensi umi qqaren « ttebyita ». 

Ma yella d snat n tqerrabin-nniden, ad tent-naf zgan-t-d deg uxrib umi semman 

« Ikefyan » i iṭṭafaren taddart n Tiẓit. Yiwen deg-sen yella deg wadeg umi qqaren « Butaga », 

ma d wayed deg tmeqbert, yal yiwen deg-sen yettwaxdem i ugellid Sidi Hend Ulqadi di 

Tfilkut. 

Deg At Yubri, llant snat n tqerrabin ɣer tama n taddart n Uwrir ttwabnant i Wat Lqadi, 

yiwet deg-sen tettwaxdem akken iwata, tella ɣer tama n Uxrib deg Ucalam, i iqerben ɣer 

Uwrir deg At Ɣubri, deg umkan umi qqaren in Mesɛuda (La source bénie), ma d tayeḍ ur d-

tettban ara akken i ilaq, acku iɣumm-it waddag (ṭṭejra) meqqren n uzemmur, yezga-d deg 

uxrib umi qqaren « Tibbura » (  . 67: 2015)ساحي، 

Taqerrabt tamezwarut tettwabna ɣef uẓekka n ugellid Sidi Aḥmed Ulqaḍi, uran ɣef 

lḥiḍ n uẓekka-s : « Ta d taqerrabt ideg yesteɛfa Sidi Aḥmed Ben Lqaḍi, yemmut di tasut tis 16 

ad t-yerḥem Rebbi agellid-a d netta i isbedden tagelda ». 

Ma yella d taqerrabt tis snat umi qqaren (Tabburt) yettbeyyin-it-i d waddag (ṭṭejra) n 

uzemmur, tettwasbedd i Sidi ḥend Ulqaḍi, i ineṭṭlen deg in Mesɛuda   (GENEVOIX, 2001 : 

88).  

4.2. Lǧerrat-nniḍen n At Lqaḍi : 

Deg At Ɣubri, ggrant-d lǧerrat-a, (Ǧnan Buxtuc) deg taddart n Uwrir, yella daɣen 

(Ǧnan Utunsi) deg Ucallam. Yella daɣen yiwen waddag (ṬTejra) aqbur ɣɣaren-as 

(Tazemmurt n Ɛayca), semman-as akka ɣef yisem n Ɛayca yelli-s n yiwen seg yigelliden n 

Kuku ad yili d Ɛmer Ulqaḍi. Tella daɣen deg Uwrir yiwet n tqerrabt n Sidi Ɛmer Uɛemrawi. 

Deg At Zmenzer, ad naf axtuc (le javelot), i ittuɣalen ɣer jed-nsen Buxtuc. Ma deg 

Tifrit At Lḥaǧ ad naf (ssif) d kra tɣawsiwin-nniḍen deg tqubbet. Tella daɣen di tqubbet n 

Belqasem Ben Abi Dawed ayen umi ɣɣaren (Taẓrut n Buxtuc), ḥekkun-d fell-as belli isseɣli-

tt-id seg taddart n Yigufaf, maca nekkni ad d-nini kan anect-a yekcem di tneqqisin (   ساحي،

2015 : 67 ) 

Di Kuku, Gran-d di ccfawat n tmetti, di taddart Kuku, i yellan d tamanaɣt n tgelda-ya, 

kra n yismawen nyimukan, maca war later neɣ lǧerrat seg-sen : Tamazirt n Tqerrabt, qqaren-

as daɣen Tiɣilt n Lemdafeɛ, ad ilin di lawan ideg tella d tamanaɣt ttaǧǧan deg-s amrig umi 

qqaren lemdafeɛ, tezga-d deg ugafa usammer n taddart. 

Yella daɣen ɣer tama-s deg ugafa isem umi qqaren Aẓru n Tɛessasin, llan ttɛassasan 

deg-s ma yella win i d-iruḥen neɣ ma yella kra n umihi i d-iteddun. 

 Deg unẓul, tella Tebburt n Ssur, seg yisem-a ad nefhem belli tamanaɣt n Kuku zzin-

as-d s ssur i isɛan tiwwura, iqubel idurar n Ǧerǧer, yeggra-d later-is ar tura. Ayagi yettak anzi 

cwiṭ i temdinin d tmanaɣin i ittwasbdden di tallit talemmast, seg-sent Bgayet i yellan d 

tamanaɣt n tgelda Taḥemmadt. 

Adeg-a n Kuku, yeǧǧa tamḥaddit fell-as yeshel, ur ḥwaǧen ara aṭas n yiserdasen, s 

yeẓra kan zemren ad rnun igen meqqren. (NAIT DJOUDI, 2001 : 17,18). 

Nezmer ad d-nernu ɣer lǧerrat-a i d-nebder lǧerrat-nniḍen yerzan ismawen n wadegen 

(imukan), ayen umi qqaren deg tesnilest tasnamka seg yismawen-a ad d-nebder : Iɣil Bbuqaḍi, 

yella ar tura deg temnaḍṭ n Mɛetqa. Yella daɣen yisem (Taɛwint Bburxu), Urxu d mmi-s n 

Ḥend Atunsi, tella deg Ǧemɛa n Sariǧ, tella daɣen (Tala ugellid) deg Umectras. 

Seg lǧerrat-is deg Ɛẓaẓga (Iɛeẓẓugen), yella (Leɛzib n Buxtuc). Ma yella deg taddart n 

Uwrir, i yellan zik d tamanaɣt n tgelda n Kuku ad naf (Lǧameɛ Utunsi). (NAIT DJOUDI, 

2001 : 79). Ma nmuqel ayen i d-yeggran di ccfawat di taddart n Uwrir, ad naf llan yismawen n 

wadegen (imukan)-nniḍen seg-sen (Azniq Uɛennic) fkan-as isem-a Aɛennic neɣ Iɛennicen, 

llan d iserdasen Itunsiyen i d-yeddan d Ḥend Ulqaḍi umi qqaren Atunsi mmi-s n Ɛmer Ulqaḍi, 

i wakken ad d-yerr ttar n tmenɣiwt n baba-s, ruhen ɣer Kuku, mi yessaweḍ ɣer lebɣi-s, yefka-

yasen i Yitunsiyen-a akal, dɣa rekden dinna, syin ɣer-s neqlen ɣer Meqniɛa tura attan d 

taddart. Adeg-a, umi semman Azniq Uɛennic, ttnejmaɛen deg-s s tuddsa, iserdasen n tegelda n 

Kuku. 

Ma yella d lǧerrat n temdint n Lezzayer, ilaq ad d-nini belli At Lqaḍi s lmendad n 

ugellid-nsen Aḥmed Ulqaḍi, asmi yessaweḍ ad yerbeḥ di ṭṭraḍ mgal Xayr Ddin Barbarus deg 

useggas 1520, yeṭṭef tamdint n Lezzayer azal n semmus iseggasen, almi d 1525. S wakka 

ǧǧan-d later-nsen deg-s, ar ass-a mazal kra n yismawen n wadegen di temdint-a, seg-sen : 

Ǧbel Kuku (Adrar n Kuku) deg udrar n Buzerriɛa, yefren Aḥmed Ulqaḍi adeg-a seg, wakken 

tamuɣli tewɛa-d aṭas n temnaḍin (ADLI, 2004 : 48). Isem-a n Ǧbel Kuku, ttadren-t-i d ula deg 

yisefra ittwaxedmen ɣef tegrawla, Yella daɣen (Tilimli) isem-is n tidett (Tala Umlil). 

   

4.3. Lǧerrat tinmettiyen : 

Seg lǧerrat d latrat i d-teǧǧa tgelda n Kuku ad d-nebder talalit n lesfuf i d-yeggran ar 

tura, ulac taddart ur nesɛi ara ssef ufella d ssef n wadda, aṭas imeskaren seg-sen Hanoteau d 

Le Tourneux, i d-yeqqaren belli tadra neɣ aẓar n lesfuf ttuɣalen ɣer tgelda n Kuku.  

Taluft-a n lesfuf, tettuɣal ɣer umgired i d-yellan gar ugellid Ḥend Atunsi seg tama 

akked mmi-s umi qqaren Urxu ɣef temsalt n leɛnaya, s wakka mmi-s-agi yeffeɣ ɣef baba-s, 

iruḥ ɣer Yifnayen ideg yesbedd Ssef Ufella, ma yella d mmi-s-nniḍen umi qqaren   Ɛli yeqqim 

ɣer baba-s. D netta i iṭṭfen adabu deg wadeg n baba-s deg useggas 1696 yeqqel d aqerru ɣef 

Ssef n wadda.  (NAIT DJOUDI, 2001 : 78). 

Seg later-nniḍen i d-teǧǧa tgelda-ya ad d-nebder inzan neɣ lemtul, dɣa seg yinzan 

iɣerfanen n Tmurt n Leqbayel, ar tura yella yiwen wanzi qqaren-t-id imezdaɣ, 

wagi ttɛawadent-id akka :« yetweḥḥec lfil rnan-as-d gma-s », yettuɣal ɣer tallit ideg yeḥkem 

ugellid Ɛmer Ulqaḍi, tamanaɣt-is d Kuku, adabu-s yella yeḥres aṭas, iẓeyyer addad (liḥala). 

Yella yesɛa yiwen lfil, i ifegglen aṭas n tebḥirin n yimezdaɣ, d aya i ten-yeǧǧan ad 

msefhamen gar-asen ad gen yiwet n terbaɛt ad ruḥen ɣer ugellid Ɛmer Ulqaḍi i wakken ad 

ssutren deg-s ad yekkes taxessart i ixeddem lfil-is. Dɣa ssawḍen ɣer yiwen n rray, belli mi ara 

ad awḍen ɣur-s yal yiwen ad d-yehḍer yiwen wawal i ad d-ssilɣen asuter-nsen. 

S wakka mi wwḍen ɣer ugellid tkcem-iten lxelɛa, yiwen deg-sen isellem fell-as, syin 

yurǧa ad d-kemlen wiyaḍ, maca ggugmen seg rrehba d tugdi, dɣa yenṭeq fell-as ugellid i 

wakken ad d-yini d acu i ibɣan, yessusem almi i iwla ugin ad d-kemlen imeslayen-nsen, 

yenṭaq, yenna-yas belli lfil-is yetweḥḥec ilaq ad as d-yernu gmas-s, acku yugad lemmer ad as-

icetki iman-is, yezmer ad t-ineɣ. S wakka yeggra-d wanzi-ya : « yetweḥḥec lfil rnan-as-d 

gma-s » (ccfawat n yimezdaɣ n taddart n Uwrir deg At Ɣubri) 

 Di taggara nezmer ad d-nernu yiwen wansay i d-yeggran ar tura di tmetti Taqbaylit, 

wagi d tukksa n lwert i tmeṭṭut, s wakka llan kra n yimeskaren i d-yeqqaren, belli yezmer lḥal 

tella-d tezrirt (l’influence) neɣ afus n tgelda n Kuku deg taluft n yizerfan n tmeṭṭut taqbaylit, 

acku s tikti d rray n twacult n Yibuxtucen i nnejmaɛen leɛrac n Leqbayel i wakken ad kksen i 

tmeṭṭut azref-is di lwert. S wakka nnejmaɛen kra n leɛrac seg-sen Bucɛib, di Ǧemɛa n Sariǧ, 

sersen yiwen uẓru semman-as (aẓru i imelḥen) (la Pierre Salique), msefhamen ad kksen lwert 

i tmeṭṭut (NAIT DJOUDI, 2001 :78) 

        Taggrayt: 

Seg wayen i d-neder nezmer ad d-nini, belli tagelda n Kuku mačči d tagelda n 

menwala, maca d tagelda i isɛan azal meqqren, tga aṭas n tmanaɣin seg-sent : Awrir deg At 

Ɣubri, Kuku deg At Yaḥya, tamdint n Lezzayer gar 1520 d 1525, Ǧemɛa n Sariǧ d Tfilkut.d 

tmanaɣin tidamsanin. Abeddel-a n tmanaɣin ur d-yelli ara kan akka, maca yal mi ara d-yili 

ubeddel di tegnatin, yella-d umihi (le danger) ad beddlen tamanaɣt i wakken ad seḥbibren ɣef 

ṭmana d talwit n tgelda-nsen. 

Tedder tgelda-ya sin leqrun d uzgen, ayagi ur yettunefk ara i yal tagelda, ladɣa ma 

neẓra imaɣlayen (tignatin) i iḍran di tallit-nni, acengu (aɛdaw) Aspenyuli i iṭṭfen kra n 

temdinin akked udabu Aɛutmani i iǧehden aṭas, i iḥekmen tamurt n Lezzayer. 

Tageda-ya tesɛa tilisa i ibeddun seg wad Ssaḥel (Asif n Ssaḥel) qqaren-as daɣen Asif n 

Summam deg usammer d temdint n Lezzayer deg umalu, d aya i tt-yeǧǧan ad d-teǧǧ xilla n 

laterat d lǧerrat deg waṭas n temnaḍin. 

Nezmer ad d-nini ɣef lǧerrat i d-ǧǧan At Lqaḍi, belli d ifukal neɣ d ttbut ɣef litteɛ d 

tlisa d tezrirt (influence) îɣer tewweḍ tgelda-nsen. S wakka nufa lǧerrat-is s waṭas seg tlisa-s n 

usammer am tqerrabin i asen-yettwabnan deg Tiziṭ deg usammer n Ɛin Lḥemmam, rnu laterat 

i d-yeggran di taddart n Kuku, Ǧemɛa n Sariǧ, Awrir d Ucalam deg At Ɣubri alamma d 

tamdint n Lezzayer, ideg ad naf yiwen udrar di Buzerriɛa ar tura qqaren-as Ǧbel Kuku, rnu 

ɣer-s Telemly (Tala Umlil) d Tmenfust (Tama Tyeffust) dima di temdint n Lezzayer. Lǧerrat-

a akk ttbeyyinent-d belli tagelda n Kuku tessaweḍ tililisa-s seg wasif n Summan deg usammer 

almi d tamdint n Lezzayer. 

Analkam neɣ agemuḍ-nniḍen iɣer nessaweḍ, dakken lǧerrat tinmettiyin n tgelda-ya, 

am yinzan (lemtul) d tedyanin i d-ḥekkun ɣef Ɛmer Ulqaḍi d lfil-is, ttbegginent-d belli rriḥa n 

tgelda-ya d umezruy-is mazal-iten ddren ar tura deg wallaɣ d ccfawat n yimezdaɣ n temnaḍin 

iɣef tɛedda. 

Analkam-nniḍen iɣer nessaweḍ dakken lǧerrat i d-yeggran ttakkent-aɣ-d tiktiwin ɣef 

yal taɣult n tudert di tmetti, di tallit ideg tedder tgelda-ya, amedya ɣef waya, mi ara nẓer 

dakken yella wadeg neɣ amkan di taddart n Kuku qqaren-as « Tiɣilt n Lemdafaɛ », ayagi ad 

aɣ-d-yefk tilti belli At Lqaḍi llan sɛan amrig neɣ leslaḥ ẓẓayen, i yellan d lemdafaɛ, deg 

umkan-nni i ten-srusayen, kkaten seg-s acengu (aɛdaw) ma iẓḍem-d. Ma nerra lwelha-nneɣ 

ɣer tqerrabin i asen-sbedden i yigelliden n Kuku, am Tqerrabt Bbelqaḍi di taddart n Kuku, rnu 

taqerrabt i sbedden d Tiẓit i Ḥend Lqaḍi, mmi-s n Ɛmer Ulqaḍi, ttbegginent-d belli imezdaɣ 

ttqadaren mliḥ igelliden n Kuku, xas akken mačči d irgazen n tesreḍt. 

 Seg wayen-nniḍen i aɣ-d-mmalent lǧerrat n tgelda dakken deg Umectras, yiwen 

wadeg qqaren-as « Tala Ugellid », ayagi yemmal-d belli llan inebbaḍen (lḥukkam) n Kuku d 

igelliden i llan, ma yella llan igelliden atan tella tgelda, akken tebɣu tili, mačči d agraw n 

leɛrac i yedduklen sselḥawen yiwet n temnaḍṭ. 

S wakka nezmer ad d-nini belli lǧerrat n tgeldiwin ama d ayen mazal nettwali-t neɣ d 

ismawen n yimukan, ttakkent-d aṭas tallelt (lemɛawna) i tira n umezruy, ladɣa di tmettiyin i 

yettwassnen s timawit am tmurt n Leqbayel. 

